
Ağsuda “Heydər Əliyev və azərbaycançılıq 
məfkurəsi” mövzusunda konfrans keçirilib

Konfransda Milli Məclisin 
deputatı, akademik Ziyad 
Səmədzadə, professorlar Mahir 
Səbzəliyev, Qafar Cəbiyev, 
dosent Şaiq Əsgərov, Xarici İşlər 
Nazirliyinin şöbə müdiri Mətin 
Mirzə, Xalq artisti Əli Nuruzadə, 
rayon ağsaqqalları iştirak ediblər.

Qonaqlar əvvəlcə ulu öndərin abi-
dəsi önünə gül dəstələri düzərək xa-
tirəsinə ehtiramlarını bildiriblər. Sonra 

ümummilli liderin həyat və fəaliyyətini 
əks etdirən videoçarx nümayiş etdirilib.

Ağsu Rayon İcra Hakimiyyətinin 
başçısı Rövşən Bağırov çıxışında bildi-
rib ki, 1993-cü ilin iyun ayının 15-də ulu 
öndər Heydər Əliyevin Azərbaycanda 
siyasi hakimiyyətə qayıdışı Azərbay-
can xalqının tarixində dönüş nöqtəsi 
oldu. Ordu quruculuğuna, iqtisadi in-
kişafa şərait yaradıldı, təhsilin, mədə-
niyyətin yüksəlişi təmin edildi. Məhz bu 
prinsiplərin fövqündə milli ideologiya-
mızın əsası olan azərbaycançılıq for-
malaşdı. Ulu öndərin memarı olduğu 
milli dövlətçilik ideologiyasında azər-
baycançılıq məfkurəsi ön plana çəkil-
mişdir.  

Digər çıxış edənlər Heydər Əliyevin 

siyasi kursundan, onun həyat və fəaliy-
yətindən geniş bəhs ediblər. Bildiriblər 
ki, ulu öndərin qurduğu və azərbay-
cançılıq ideologiyasına əsaslanan milli 
dövlətimiz cəmiyyətin hər bir üzvünü 
vahid ideya ətrafında birləşdirən, mə-
nafelərini qoruyan, müdafiə edən qürur 
mənbəyimizdir. Dövlətin qüdrəti onun 
iqtisadi potensialı və hərbi gücü ilə ya-
naşı, həm də xalqın birliyi, həmrəyliyi 
ilə ölçülür. 

Milli ideologiyamızın əsasını təşkil 
edən azərbaycançılıq məfkurəsi bu 
gün də uğurla davam etdirilməkdədir.

İlqa  HƏ ƏNO , 
 “Xalq qəzeti” i   

l ə i i

Heydər Əliyev və 
Azərbaycan səhiyyəsi

Bu il ümummilli lider Heydər Əliyevin anadan olmasının 100-cü ildönümü ilə 
əlamətdardır. Bunu nəzərə alaraq Prezident İlham Əliyev tərəfindən 2023-cü ilin 
respublikamızda “Heydər Əliyev İli” elan edilməsi ulu öndərin əziz xatirəsinə 
xalqımızın ehtiramının ifadəsidir. 

Müasir Azərbaycanın bütöv bir in-
kişaf epoxası Heydər Əliyevin adi ilə 
bağlıdır. 19 9-cu ilin iyul ayından baş-
lanan bu şərəfli epoxa özündə müasir 
tariximizin qürur doğuran səhifələrini 
cəmləşdirmişdir. Sovetlər dövrü Azər-
baycanının iqtisadi baxımdan geridə 
olduğu bir vaxtda respublikamıza rəh-
bərliyə başlayan ulu öndər xalqımızı 
aydın gələcəyə, yüksək sosial rifaha 
aparan və eyni zamanda, gələcək 
müstəqilliyimizin iqtisadi bazasını təş-
kil edəcək tərəqqi yolunun əsasını qoy-
muşdur. 

Eyni missiyanı Heydər Əliyev 
müstəqilliyimizin ilk illərində də layiqin-
cə yerinə yetirmişdir. Lakin bu dəfə 
Heydər Əliyev həm də müstəqilliyimizi 
qorumuş, dövlətçiliyimizi itirilməkdən 
xilas etmişdir. Bu gün müstəqil respub-
likamızda bütün sahələrdə əldə olunan 
inkişafın təməli Heydər Əliyevin ikinci 
dəfə respubikamıza rəhbərliyə başla-
dıqdan sonra qoyulmuşdur. Ulu öndər 
həm də Azərbaycan səhiyyəsinin yük-
səlişinin banisidir.

Ümumiyyətlə, XX əsrin ikinci yarı-
sında Azərbaycan səhiyyəsində əldə 
edilmiş nailiyyətlər Heydər Əliyevin 
adı ilə bağlıdır. Hələ sovet hakimiyyəti 
illərində ulu öndərin sayəsində respub-
likamızda səhiyyənin hərtərəfli yenilən-
məsi üçün bütün mümkün tədbirlər hə-
yata keçirilmiş, vətəndaşlara göstərilən 
tibbi xidmətlərin səviyyəsində mühüm 
keyfiyyət dəyişiklikləri baş vermişdi. 
1970–1980–ci illərdə çoxsaylı səhiyyə 
obyektlərinin inşa edilməsi respubli-
kamızda səhiyyənin inkişafı barədə 
aydın təsəvvür yaradır. Ulu öndər o 
dövrkü fəaliyyəti barədə demişdir: 
“Mən Azərbaycana rəhbərlik etdiyim 
zaman, sonra SSRİ-nin rəhbərliyində 
olduğum illərdə daim səhiyyə ilə, tibb 
elmi ilə yaxın olmuşam, ona qayğı 
göstərmişəm və hesab edirəm ki, çox 
işlər görmüşəm. Mən o vaxt Sovetlər 
İttifaqının  Moskvada yerləşən ən bö-
yük, ən mötəbər tibb ocaqları, müəs-
sisələri ilə yaxından tanış idim, onların 
yaranmasında, inkişaf etməsində xid-
mətlər göstərirdim. Mənim o vaxt həm 
onkoloji, həm kardioloji, həm ürək cər-

rahiyyəsi, həm oftalmoloji mərkəzlərin, 
başqalarının yaranmasında, inkişaf et-
məsində çox səylərim olmuşdur. Mən 
bu gün böyük məmnuniyyətlə xatırla-
yıram ki, o vaxt SSRİ dövləti tərkibin-
də Azərbaycanın səhyyəsinə marağı, 
qayğını daha da artırırdım. Moskvada 
yerləşən o böyük tibb elmi mərkəzləri-
nin diqqətini Azərbaycana cəlb edirdim 
və Azərbaycana yardım etməyə çalı-
şırdım”.

Müsrəqil Azərbaycanın ilk illərində 
yaranmış dərin böhran səhiyyədən də 
yan ötməmişdi. Həmin dövrə qədər bö-
yük nailiyyətləri olan tibb sahəsi ölkə-
dəki yarıtmaz idarəçiliyin nəticəsi kimi 
iflic vəziyyətinə düşmüş, vətəndaşlara 
tibbi xidmətlə bağlı formalaşmış dəyər-
lər sistemi, demək olar ki, tamamilə 
dağılmışdı. 

Yalnız Heydər Əliyevin ölkə rəh-
bərliyinə gəlişindən sonra həyata ke-
çirilən sosial islahatlar səhiyyəni də 
əhatə etmiş, bu sahədəki tənəzzülə 
son qoyulmuş və tibb xidmətinin müa-
sir standartlar müstəvisinə keçirilməsi 
üçün əlverişdi şərait yaranmışdır. Xü-
susilə qeyd etməliyik ki, Heydər Əliyev 
insan amilini müəyyən edən məsələlər 
sırasında ölkə əhalisinin sağlamlağının 
qorunmasını və bu çərçivədə tibbi xid-
mətlərə əlçatanlığın təmin edilməsini 
xüsusi diqqət mərkəzində saxlayırdı. 
Ona görə bərbad vəziyyə düşmüş sə-
hiyyə sisteminin məhz bundan sonra 
səhmana salınmasına başlanılmışdır. 
Həmin dövrdən yeni, müasir standart-
lara uyğun səhiyyə obyektlərinin inşası 
start götürmüş, mövcud tibbi müəs-
sisələrinin yenidən qurulmasına başla-
nılmış, ambulator-poliklinika şəbəkələri 
genişləndirilmiş, ixtisaslaşmış müasir 
səhiyyə mərkəzləri istifadəyə verilmiş 
və tibb müəssisələrin maddi-texniki ba-
zası da möhkəmləndirilmişdir.

Ulu öndər tərəfindən səhiyyə siste-
mində islahatların təşkili və aparılması 
məqsədilə Hökumət Komissiyasının 
yaradılması da bu sahədəki addım-
ların səmərəliliyinə xidmət etmişdir. 
Bu islahatlar həm də Azərbaycanın 
sosial dövlətə çevrilməsi yolunda ilk 
mütərəqqi addımlar olmuşdur. 

Təbii ki, islahatların uğur qazanma-
sında, ümumiyyətlə isə hər bir sahənin 
inkişafında təkmil qanunvericilik ba-
zasının olması əsas şərtlərdən biridir. 
Bu baxımdan Heydər Əliyevin qanun-
vericilik təşəbbüsü ilə Milli Məclisdə 
qəbul edilən “Əhalinin sağlamlığının 
qorunması haqqında”, “Qan və onun 
komponentlərinin donorluğu haqqın-
da”, “Əczaçılıq fəaliyyəti haqqında”, 
“Tibbi sığorta haqqında”, “Xüsusi tibbi 
fəaliyyət haqqında”, “Özəl tibb fəaliy-
yəti haqqında”, “Sanitar-epidemioloji 
sağlamlıq haqqında” qanunlar kimi 
mükəmməl səhiyyə qanunvericiliyini 
formalaşdırmaqla yanaşı, islahatların 
da uğurlarını təmin etmişdir.

1998-ci ilin sentyabr ayında Azər-
baycan Tibb Universitetinin yeni təd-
ris binasının açılışı mərasimində ulu 
öndərin etdiyi çıxışda həm səhiyyə 
islahatları, həm də həkim peşəsi barə-
də dəyərli fikirləri hər zaman öz aktu-
allığını saxlayacaq. “Biz indi səhiyyə 
sahəsində böyük islahatlar aparırıq. 
Azərbaycanda gedən islahatlar səhiy-
yə sahəsinə də toxunubdur. Bu təbiidir. 
Mənim yaratdığım islahat komissiyası 
artıq islahatların layihələrini hazırlayıb-
dır. Biz onları həyata keçirəcəyik. 

Bu islahatların həyata keçirilmə-
si bəzi çətinliklər yaratsa da, gələcək 
üçün Azərbaycanda səhiyyəni daha 
da keyfiyyətli edəcək və insanlara xid-
mətin keyfiyyətini daha da artıracaqdır. 
Mən bu islahatlara inanıram və ümid-
varam ki, siz, səhiyyə işçiləri, hamınız 
birlikdə səhiyyə sahəsində islahatların 
aparılmasında fəal iştirak edəcəksiniz. 
Sizin peşəniz elə bir peşədir ki, hər bir 
insana lazımdır və dünyanın hər bir 
yerində lazımdır. Bu, sizin kimi adam-
lar üçün böyük xoşbəxtlikdir. Çünki siz 
hamıya, hər bir vətəndaşa, cəmiyyətə, 
dövlətə lazımsınız. Ona görə də sizin 
sahəniz çox dəyərli sahədir, xalq, cə-
miyyət, ölkə, dövlət üçün çox vacib 
sahədir”.

Ümummilli liderin rəhbərliyi ilə ha-
zırlanaraq qəbul edilən müsləqil Azər-
baycanın Konstitusiyasında hər kəsin 
sağlamlığını qorumaq və tibbi yardım 
almaq hüququ təsbit olunmuşdur. Ana 
qanunumuzda təsbit edilir ki, dövlət 
müxtəlif mülkiyyət növləri əsasında 
fəaliyyət göstərən səhiyyənin bütün 
növlərinin inkişafı üçün zəruri tədbirlər 
görür, sanitariya-epidemiologiya sala-
matlığına təminat verir, tibbi sığortanın 

müxtəlif növləri üçün imkanlar yaradır.
Məmnunluq hissi ilə qeyd eləməliyik 

ki, Heydər Əliyevin sosial siyasəti ötən 
20 ilə yaxın dövrdə Prezident  İlham 
Əliyev tərəfindən layiqincə davam etdi-
rilmişdir. Bu siyasətin ən böyük uğurla-
rından biri səhiyyəmizin keçdiyi sürətli 
inkişaf yoludur. Bu dövrdəki uğurlar o 
qədər əhatəlidir ki, onları bir məqalədə 
ətraflı ifadə etmək mümkün deyil. 

2004-cü ildən bəri respublikamızda 
750-dən çox tibb müəssisəsinin tikil-
məsi və ya əsaslı şəkildə təmir edil-
məsi səhiyyənin inkişafı ilə bağlı işlərin 
nə qədər möhtəşəm olduğunu göstərir. 
Bu müəssisələrin açılışında Prezident 
İlham Əliyevin şəxsən iştirakı isə gözəl 
ənənəyə çevrilimişdir. Ona görə qürur 
hissi ilə qeyd etməliyik ki, Azərbaycan 
səhiyyəsi özünün yeni inkişaf mərhələ-
sini yaşayır. Hazırda elə bir şəhərimiz 
yoxdur ki, orada müasir tibb müəssisə-
si olmasın. Bu səhiyyə ocaqlarında 
vətəndaşlarımıza ən müasir standart-
lar səviyyəsində tibbi xidmətlər göstə-
rilir. 

Bu dövrdə kadr hazırlığında da baş 
verən keyfiyyət dəyişiklikləri, tibbi per-
sonalın peşəkarlığının yüksəlməsi sə-
hiyyəmizin uğurlarından sayılmalıdır. 
2020-ci ilin mart ayında “Yeni klinika”-
nın açılışında Prezident İlham Əliyev 
bu barədə demişdir: Eyni zamanda, 
onu da bildirməliyəm ki, son illərdə hə-
kimlərin peşəkarlığı böyük dərəcədə 
artıb. İndi təsəvvür etmək olmur ki, 10-
15 il bundan əvvəl Azərbaycanda çox 
çətin əməliyyatların həyata keçirilməsi 
mümkünsüz idi. Bu gün isə bizim hə-
kimlərimiz ən çətin əməliyyatları apa-
rırlar, insanları həyata qaytarırlar, neçə 
ildir ki, açıq ürək, orqanların transplan-
tasiyası əməliyyatları keçirilir .

Səhiyyə müəssisələrinin maddi-tex-
niki bazasının möhkəmləndirilməsi, 

tibb işçilərinin ixtisas səviyyəsinin art-
ması nəticəsində indi əhalinin dövlət 
tibb müəssisələrinə etibarını daha da 
artırmışdır. Məhz belə tədbirlərin nəti-
cəsidir ki, ölkəmizdə müalicəsi müm-
kün olmayan bir çox mürəkkəb xəstə-
liklər bu gün klinikalarımızda müalicə 
edilir.

Əsas uğurlarımızdan biri də artıq 
iki ildir ki, icbari tibbi sığortanın tam 
tətbiqidir. Əhalinin sağlamlığının qo-
runmasına xidmət edən icbari tibbi sı-
ğorta sisteminin yaradılması bir daha 
təsdiq edir ki, dövlətin sosial siyasəti-
nin mərkəzində ilk növbədə insan amili 
dayanır. 

Səhiyyədə əldə edilən uğurlar-
da, bu sahədə dövlət proqramlarının 
reallaşdırılmasında, tibb ocaqlarının 
yenidən qurulmasında Birinci vit-
se-prezident Mehriban xanım Əliye-
vanın rəhbərlik etdiyi Heydər Əliyev 
Fondunun müstəsna xidmətləri var. 
“Diabetli uşaqlara ən yüksək qayğı”, 
“Talassemiyasız həyat naminə”, “Tibb 
müəssisələrinin yenidən qurulması və 
inşası” kimi layihələr respublikamızda 
vətəndaşların sağlamlığının qorun-
masına böyük töhfələr vermiş, ana və 
uşaqların sağlamlığına xidmət etmiş-
dir.

Bu gün Azərbaycan səhiyyəsi dina-
mik inkişaf yolundadır. Bu inkişaf isə 
təkcə ölkə daxilində deyil, beynəlxalq 
aləmdə də təqdir olunur, Azərbayca-
nın iqtisadi qüdrətinin və sosial-siyasi 
nüfuzunun göstəricisi kimi qəbul edilir. 
Vətəndaşların sağlamlığına göstərilən 
qayğı Azərbaycanın həm bugünkü, 
həm də gələcək nəsillərinin sağlamlığı-
nın təminatıdır.

M fiq MƏMMƏ Lİ,  
Milli Mə li i  e tat

Son vaxtlar Göygöl rayonunda 
maraqlı təşəbbüslər irəli sürülür, 
iməciliklər, ağacəkmə aksiyaları 
keçirilir və ən başlıcası sakinlər 
belə tədbirlərdə həvəslə iştirak 
edirlər. Rayon icra hakimiyyəti 
rəhbərliyinin bu cür xeyirxah 
işləri istiqamətləndirməsi, 
fərqlənənlərin işini 
qiymətləndirməsi, konkret 
köməklik göstərməsi bu sahədə 
ciddi dönüş yaradıb. Ayrı-ayrı 
əmək kollektivləri, hətta kəndlər 
sanki bir-biri ilə yarışa qoşulub. 

Bu günlərdə Göygöl Dövlət Aqrar 
İnkişaf Mərkəzi kollektivi  tərəfindən ra-
yonun Zod kəndində keçirilən ağacəkmə 
aksiyası buna əyani misaldır. Ümummilli 
lider Heydər Əliyevin anadan olmasının 
100 illik yubileyi münasibətilə təşkil olu-
nan ağacəkmə aksiyasına təkcə kollek-
tiv, mütəxəssislər deyil, az qala, bütün 
kənd qoşulub. 

Bu aksiyada yerli şərait üçün əlverişli 

olan müxtəlif növ ağac tingləri əkilib. 100 
nəfər kənd təsərrüfatı mütəxəssisinin iş-
tirakı ilə əkilən hər bir ağacın küləkdən 
qorunması və normal böyüməsi üçün 
mineral gübrələrdən və digər lazımi va-
sitələrdən istifadə edilib, suvarma işləri 
görülüb. Ümumilikdə isə 3500 ədəd ağac 
əkilib.

Qeyd edək ki, ölkə Prezidentinin 
təşəbbüsü ilə son illərdə respublikamız-
da ətraf mühitin mühafizəsi və ekoloji təh-
lükəsizliyin təmin edilməsi istiqamətində 
genişmiqyaslı və ardıcıl tədbirlər görülür, 
müasir parklar, yeni yaşıllıq zolaqları salı-

nır, ekoloji siyasət uğurla həyata keçirilir. 
Göygöl Dövlət Aqrar İnkişaf Mərkəzinin 
kollektivinin də könüllü olaraq ağacəkmə 
kampaniyasında fəal iştirak etməsi və bu 
təşəbbüsə yüzlərlə kənd sakininin qoşul-
ması onu göstərir ki, Göygöl rayonunda 
da ətraf mühitin qorunması və yaşıllıq-
ların artırılması ən vacib məsələlərdən 
biridir. 

Hamlet QASIMOV,   
alq qəzeti nin  
böl ə mü biri  

öy öl rayonu

Pakistanda Heydər Əliyevin ömür yoluna həsr olunmuş sərgi

Azərbaycanın Pakistandakı səfirliyinin təşkilatçılığı  
ilə bu ölkənin aparıcı ali təhsil ocaqlarından olan Allama 
İqbal Universitetində Heydər Əliyevin 100 illik yubileyinə 
həsr edilmiş fotosərgi keçirilib. 

Fotosərgidə Azərbayca-
nın Pakistandakı səfiri Xəzər 
Fərhadov, Allama İqbal Uni-
versitetinin rektoru Nəsir 
Mahmud, universitetin pro-
fessor-müəllim, tələbə heyəti 
və jurnalistlər iştirak ediblər. 

Ekspozisiyada Azərbaycan 
xalqının ümummilli lideri 
 Heydər Əliyevin zəngin həyat 
və fəaliyyətinin müxtəlif dövr-
lərini, eləcə də Pakistana rəs-
mi səfərini əks etdirən fotolar 
nümayiş olunub.

Fotosərgiyə baxışdan 
sonra Azərbaycanın Pakis-
tandakı səfiri Xəzər Fərha-
dov “Azərbaycan–Pakistan 
əlaqələrinin inkişafının təmə-
linin qoyulmasında Heydər 
Əliyevin rolu” mövzusunda 
mühazirə oxuyub.  Diplomat 
Heydər Əliyevin fəaliyyəti 
nəticəsində ölkənin iqtisa-
diyyatında, sənaye və kənd 
təsərrüfatında, mədəniyyət 
və təhsil sahələrində böyük 
uğurlar əldə edildiyini, çox-
saylı sənaye müəssisələrinin, 
mədəniyyət və təhsil ocaq-
larının, tibb müəssisələrinin 
inşa olunduğunu, yeni yaşa-
yış massivlərinin salındığını, 
yolların, habelə ucqar rayon-
lara qaz və su xətlərinin çəkil-
diyini vurğulayıb. 

Səfir ulu öndərin Azərbay-
cana rəhbərlik etdiyi o illərdə 
bugünkü dövlət müstəqilli-
yimizin möhkəm təməlinin 
qoyulduğunu, azərbaycan-
çılıq ideologiyasının yüksəl-
məyə başladığını, kadrların 

 milliləşdirilməsi istiqamətində  
mühüm işlərin görüldüyünü, 
eləcə də yüzlərlə azərbaycan-
lı gəncin SSRİ-nin qabaqcıl 
ali məktəblərində təhsil al-
mağa göndərildiyini diqqətə 
çatdırıb. O, Heydər  Əliyevin 
müstəqilliyimizin ən ağır 
dönəmində 1993-cü ilin iyun 
ayında xalqın tələbi ilə siyasi 
hakimiyyətə qayıdaraq,  ölkə-
də xaos və anarxiyanı, iqtisa-
di və siyasi böhranı aradan 
qaldırdığını Azərbaycanın 
müstəqilliyini möhkəmləndir-
diyini bildirib. 

X.Fərhadov əsası Heydər 
Əliyev tərəfindən qoyulmuş 
Azərbaycan–Pakistan müna-
sibətlərinə Azərbaycan Res-
publikasının Prezidenti cənab 
İlham Əliyev tərəfindən də 
xüsusi əhəmiyyət verildiyini 
qeyd edib.

 Səfir iştirakçıların çoxsay-
lı suallarını da cavablandırıb.

ulu Ə ƏR İ, 

İslamabad

Kənddə yubiley aksiyası


